
Монгол Улсын Их Хурлын 2009 оны ээлжит бус чуулганы Аюулгүй байдал, гадаад бодлогын байнгын хорооны 2009 оны 2 дугаар сарын 19-ний өдөр /Пүрэв гараг/-ийн хуралдаан 14 цаг 56 минутад Төрийн ордны “В” танхимд эхлэв.


Улсын Их Хурлын гишүүн, Байнгын хорооны дарга З.Энхболд ирц, хэлэлцэх асуудлын дарааллыг танилцуулж хуралдааныг даргалав.


Хуралдаанд ирвэл зохих 19 гишүүнээс 13 гишүүн ирж, 68.4 хувийн ирцтэй байв. Үүнд:


Чөлөөтэй: Р.Амаржаргал, Э.Мөнх-Очир, С.Оюун 
Өвчтэй: Ш.Сайхансамбуу
Тасалсан: Р.Гончигдорж, Х.Наранхүү 
Улсын Их Хурлын гишүүн, Байнгын хорооны дарга З.Энхболд хэлэлцэх асуудлын дараалалтай холбогдуулан Төсвийн байнгын хороо Монгол Улсын 2009 оны төсвийн тухай хуульд нэмэлт, өөрчлөлт оруулах тухай хуулийн төслийг хэлэлцсэний дараа хэлэлцэх нь зүйтэй гэсэн санал гаргаж, уг асуудлыг хойшлуулав. 


Нэг. Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яам хооронд солилцсон Ноот бичгийг соёрхон батлах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Гадаад харилцааны сайд С.Батболд, мөн яамны Азийн газрын захирал Б.Ганболд, ажилтан Д.Баярхүү, Консулын газрын захирал Д.Ганхуяг, Гэрээ, эрх зүйн газрын газрын зөвлөх Н.Тулга, Улсын Их Хурлын Тамгын газрын зөвлөх М.Элбэгдорж, Аюулгүй байдал, гадаад бодлогын байнгын хорооны референт П.Туяа, Ч.Чулуунбаатар нарын бүрэлдэхүүнтэй ажлын хэсэг байлцав. 

Хуулийн төслийн талаархи төсөл санаачлагчийн илтгэлийг Гадаад харилцааны сайд С.Батболд танилцуулав. 


Төсөл санаачлагчийн илтгэлтэй холбогдуулан УИХ-ын гишүүн О.Чулуунбатын асуусан асуултад ажлын хэсгээс Д.Ганхуяг хариулж, тайлбар хийв.

Хэлэлцэх эсэх асуудалтай холбогдуулан УИХ-ын гишүүн Х.Жекей, Я.Батсуурь нар санал хэлэв.

З.Энхболд: Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яамны хооронд солилцсон Ноот бичгийг соёрхон батлах тухай хуулийн төслийг чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Д.Хаянхярваа Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 15 цаг 07 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД БОДЛОГЫН
БАЙНГЫН ХОРООНЫ ДАРГА                       



З.ЭНХБОЛД 

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ 








Б.ЭНХМАА

МОНГОЛ УЛСЫН ИХ ХУРЛЫН 2009 ОНЫ ЭЭЛЖИТ БУС ЧУУЛГАНЫ 

АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

2009 ОНЫ 2 ДУГААР САРЫН 19-НИЙ ӨДӨР /ПҮРЭВ ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
З.Энхболд: Ирц тавин хувиас дээш байгаа учраас хурлаа эхэлье. Ганбямба, Миеэгомбын Энхболд, Хаянхярваа, Хүрэлбаатар нар бүртгүүлчихсэн буюу ирж яваа учраас. Наранхүү бас бүртгүүлээрэй гэсэн үү, ирж яваа. Хурал ирцтэй байгаа учраас хурлаа нээе. 

2009 оны 2 сарын 19-ний өдрийн Аюулгүй байдал, гадаад бодлогын байнгын хорооны хуралдааныг эхэлье. 

Өнөөдөр хоёр асуудал хэлэлцэхээр байгаа. Гэхдээ бусад Байнгын хороод төсвийн асуудал хэлэлцэж эхлээгүй учраас энийг өнөөдөр ярих хэрэг байна уу гэж бодож байна. Төсөв эхэлж байж тэгээд бусад Байнгын хороонууддаа хуваарилагддаг. Төсвийн байнгын хорооны хэлэлцүүлэг түрүүлж явдаг биздээ?  Төсөв дээр санал хураалт явагдаагүй юу? Тэгэхээр энэ Сангийн сайд олдохгүй юм шиг байна. Нэгдүгээр асуудлаараа хаагаад өнөөдөр, маргааш бусад Байнгын хороодтой адилхан явъя гэдэг саналтай байна. Хэлэлцэх асуудал дээр саналтай хүн байна уу? 

Тэгвэл зөвхөн Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яам хооронд солилцсон Ноот бичгийг соёрхон батлах тухай хуулийн төслийн хэлэлцэх эсэхийг шийдэх гэж байгаа. За энэ нэг асуудлаар байнаа өнөөдрийн асуудал. 

За ажлын хэсгийг танилцуулъя. Батболд сайд энд суух уу? Батболд сайд байна, Ганболд Гадаад харилцааны Азийн газрын захирал, Ганхуяг Гадаад харилцааны Консулын газрын захирал, Тулга Гадаад харилцааны Гэрээ, эрх зүйн газрын зөвлөх. Нэр нь гараагүй хүн байна уу? Ямар ажилтай хүн бэ?

Д.Баярхүү: Яамны Азийн газрын ажилтан. 

З.Энхболд: Азийн газрын ажилтан Баярхүү. Ийм улсууд байна. 

За соёрхон батлах тухай хуулийн төслийн танилцуулгыг Монгол Улсын Засгийн газрын гишүүн, Гадаад харилцааны сайд С.Батболд танилцуулна. 

С.Батболд: За баярлалаа. Байнгын хорооны дарга аа, эрхэм гишүүд ээ. Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яам хооронд солилцох Ноот бичгийн төслийг Засгийн газрын 2008 оны 12 сарын 17-ны өдрийн хуралдаанаар, Улсын Их Хурлын Аюулгүй байдал, гадаад бодлогын байнгын хорооны энэ оны 1 дүгээр сарын 15-ны өдрийн хуралдаанаар хэлэлцэж тус тус дэмжсэн болно. Зарчмын энэ шийдвэрийг үндэслээд манай талд Ноотоор Солонгосын талд энэ оны 1 дүгээр сарын 16-нд, Солонгосын тал хариу Ноотоо манайд 1 дүгээр сарын 28-нд тус тус өгсөн байгаа. Энэхүү тохиролцоо нь Гадаадын иргэний эрх зүйн байдлын тухай хуулийн 16.1, 26.1 дэх хэсэг, Засгийн газрын 2003 оны 168 дугаар тогтоолоор баталсан гадаадын иргэнийг бүртгэх, гадаадын иргэн Монгол Улсад түр болон удаан хугацаагаар оршин суух, байнга оршин суух, цагаачлах журмын 2.1-д зааснаас өөр журам тогтоож байгаа тул Олон улсын гэрээний тухай хуулийн 10.2 дахь хэсэгт заасны дагуу уг Ноот бичгийг Улсын Их Хурлаар соёрхон батлуулах шаардлагатай байгаа юм аа. Хуулийн төсөл батлагдсанаар энгийн паспорттай манай иргэд Бүгд Найрамдах Солонгос улсад 90 хоногийн визтэй зорчих, эмчлүүлэх, хөдөлмөр эрхлэх зэрэг боломжтой болохоос гадна Бүгд Найрамдах Солонгос Улсын цагаачлалын албанд төлж, хураамж төлж оршин суух хугацаагаа сунгуулах шаардлагагүй болж, хэтдээ харилцан визгүй зорчих зорилтод хүрэхэд чиглэсэн чухал алхам болж байгаа юм аа. Энэхүү хуулийн төслийг Улсын Их Хуралд өргөн мэдүүлэх асуудлыг Засгийн газрын 2 дугаар сарын 4-ний өдрийн хуралдаанаар хэлэлцэж дэмжсэн. Иймд энэхүү хуулийн төслийг хэлэлцэж, зохих шийдвэр гаргаж өгөхийг хүсье. Дашрамд дурьдахад Солонгосын тал хоёр Гадаад харилцааны яам хооронд солилцсон Ноот бичиг буюу хэлэлцээр хүчин төгөлдөр болоход шаардагдах дотооддоо мөрдөж буй журмын шаардлагыг биелүүлсэн тухайгаа манай талд энэ оны 2 дугаар сарын 9-ний өдөр мэдэгдсэн болно. Анхаарал тавьсанд баярлалаа. 

З.Энхболд: Хуулийн төслийн танилцуулгатай холбогдуулан асуулт асуух гишүүд гараа өргөнө үү? Чулуунбат. За Чулуунбатаар асуултаа хаая. 

О.Чулуунбат: Тэгэхээр миний ойлгож байгаагаар хоёр тал энгийн паспорттай иргэд нь хоёр талдаа 90 хоногийн дотор визгүй зорчино гэж байгаа тиймээ. Аан энэ зөрчигдсөн нөхцөлд, ер нь дараа нь Монголын иргэд бол тийшээ их олон гарах байх гэж би бодоод байна л даа. Бас нилээн олон хүмүүс, хэсэг нь тэнд бас үлдчихэж магадгүй, 90 хоногоос удаанаар. Тэгвэл дараа нь манай иргэдэд ямаршуу арга хэмжээнүүд авагдах юм бол, аан бид нар ч гэсэн Солонгосынхонд ч гэсэн ямар арга хэмжээ авах вэ? 

З.Энхболд: Хариулт хэлэх хүн нэрээ ажилтайгаа хэлээд яваарай. Протоколд орох учраас. 

Д.Ганхуяг: За Гадаад харилцааны яамны Консулын газрын захирал Ганхуяг. Тэгэхээр энэ Солонгосын талтай солилцох баримт бичиг маань үндсэндээ бол зорилго нь бол одоо 30 хоногоор зорчиж байгаа хугацааг нь 90 хоног болгох юм. Тэгэхээр энд бол адилхан харилцан адил визтэй зорчих асуудал байж байгаа юм аа. Визгүй биш тийм. Тэгэхээр энэ дээр бол хугацааг 30 хоног болгож байгаа шалтгаан нь бол Монгол иргэд одоо бизнесийн судалгаа хийдэг ч юм уу, эмчилгээнд явах ч юм уу, янз бүрийн өөр асуудлаар явахад 30 хоногийн хугацаа бол нилээн бага байгаа гэдэг тийм өргөдөл, хүсэлт их гаргадаг. Энэ утгаар нь асуудлыг бид Солонгосын талд тавиад 90 хоног болгож болох юм аа гэдэг ийм тохиролцоонд хүрч байгаа юм аа. Тэрэн дээр бол тийм.

З.Энхболд: За асуулт дууссан учраас санал, дүгнэлт хэлэх гишүүд гараа өргөнө үү. Жекей гишүүн, Батсуурь гишүүн хоёроор тасалъя. 

Х.Жекей: За баярлалаа. Дэмжиж байна аа. Энэ бас нилээн хуримтлагдсан асуудлууд дотроос хариу өгч байх шиг байна. Тэгээд горимын санал тэр анхны хэлэлцүүлгээр нь одоо шууд батлах ёстой билүү? Одоо юу? Тэгэхээр чинь одоо хэлэлцэх эсэхийг нь оруулахдаа анхны хэлэлцүүлгээр нь явуулчихвал яасан юм бэ? Тэгээд цагаан сар ч болж байгаа юм байна, бас хүмүүст. 

З.Энхболд: Уг нь болдог бол нөгөө. 

Х.Жекей: Олон шат дамжлага дамжуулж байснаас уул нь. 

М.Элбэгдорж: Урьд нь бол энэ журмаар явдаг байсан юм. Тэгээд сүүлд орсон Дэгийн хуульд орсон өөрчлөлтөөр зөвхөн олон талт гэрээг бол шууд соёрхон баталдаг, аан хоёр талын гэрээ, хэлэлцээрүүд бол ердийн хуулийн төслүүдийг хэлэлцдэг журмын дагуу яваад байгаа юм. Ер нь бол одоо шинэ хуулийн төслөөр шууд баталдагаар төсөл нь явж байгаа. Нэг ийм бэрхшээлтэй болчихоод байгаа юм. 

З.Энхболд: Дэгийн өнөөдрийн үйлчилж байгаа хуулийн дагуу хэлэлцэх эсэх, анхны хэлэлцүүлэг хоёр цуг явж болохгүй юм байна. 

Х.Жекей: Тэгээд ямар ч гэсэн дэмжиж байна аа гээд хэлчихье. 

З.Энхболд: За Батсуурь гишүүн. 

Я.Батсуурь: Энэ их чухал гэрээ болж байгаа юм аа. Тэгээд би бас түрүүнд бас анх урьд нь хэлэлцэхэд хэлж байсан юм. Ерөөсөө энэ визийн журмыг энэ Япон, Солонгос, Европын орнуудтай бүр маш одоо эрс хөнгөвчилмөөр байнаа визийн журмыг. Америкийн иргэд одоо визгүй зорчиж болоод байгаа мөртлөө Америкаас илүү дотно харилцаатай, хамгийн олон жуулчин авдаг Япон, Солонгос нь визтэй байгаад байдаг. 800 жилээр бид нар визгүй болгосон зүгээр л байсан ш дээ, болж л байсан. Тэгэхээр ядаж одоо эхний ээлжинд жуулчны улирлын үед визгүй болгодог ч юм уу энэ хоёр улсын иргэдийг бүр огт. Аан эсвэл тэр бусад орны жишгээр би нэг санал хэлээд байгаа энэ хил дээр жуулчдад шууд виз олгодог хоёр талын гэрээ байгуулдаг юм байна, хэлэлцээр байгуулдаг юм байна. Тайланд тэгдэг юм. Ялангуяа зөвхөн жуулчныхаа сезоны үед ч тэгэж болно. Аан эвсэл байнга ч байж болно. Энэ өндөр Япон, Солонгосын өндөр хөгжилтэй орны жуулчид чинь бол виз авах нь гэдэг нь хураамжийх нь 20, 30 доллартоо асуудал нь биш, тэрний виз авахуулахын тулд дахиад 20, 30 зуучлагчид төлдөг бөөн цаг идсэн асуудал болдог байхгүй юу. Одоо наад зах нь одоо шуудан орж одоо юугаа хийх гээд тэр чинь маш завгүй улсууд байдаг. Тэгэхээр зэрэг энэ хил дээр шууд визийг нь хураамжийг нь аваад олгодог тэр хоёр талын гэрээ байгуулдаг, хэлэлцээр байгуулчихдаг юм байна лээ. Энийг одоо энэ манайх авч хэрэгжүүлмээр байгаа юм. Би бас элчин сайд байхдаа Тайландаас тухайн үедээ тавьж л байсан. Одоо бол ерөөсөө энэ асуудал хэрэгжихгүй байгаад байгаа юм. Тэгвэл, үгүй ээ байгуулсан хэлэлцээр бол байхгүй байгаа. Зүгээр яахав зарим практик маягаар л яаж байгаа юм гэхээр тийм.

З.Энхболд: Батсуурь гишүүний санал бол хэлэлцэж байгаа асуудалтай шууд холбоогүй юм байна тийм. Дүгнэлтэнд оруулж бол болно. Тэгээд Гадаад харилцааны яам энэ талаар бас судалгаа хийж, Их Хурлын гишүүдэд мэдэгд. Ямар боломж байна, ялангуяа жуулчны үеэр. Өвөл ч гэсэн үү? Жуулчны үеэ жилийн 12 сарыг бүгдийг нь гэж ойлговол. 12 сар тийм. За Батсуурь гишүүний юмыг дүгнэлтэнд оруулъя. Санал байна шүү дээ. 

За өөр саналтай гишүүд байхгүй учраас Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яамны хооронд солилцсон Ноот бичгийг соёрхон батлах тухай хуулийн төслийг чуулганы нэгдсэн хуралдаанаар хэлэлцэх эсэх талаар санал хураалт явуулъя. 

Хэлэлцье гэснийг дэмжиж байгаа гишүүд гараа өргөнө үү. За 100 хувь байна.

Чуулганы нэгдсэн хуралдаанд оруулъя. 

Дүгнэлт унших гишүүн гараа өргөнө үү. За Хаянхярваа гишүүн дүгнэлт уншъя гэж байна. 

За өнөөдрийн Байнгын хорооны хурал хаагдлаа. Баярлалаа гишүүд ээ.       

Хуралдаан 15 цаг 07 минутад өндөрлөв. 

Соронзон хальснаас хянаж буулгасан: 

Хуралдааны тэмдэглэл хөтлөгч 




Б.ЭНХМАА  
